
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Har bir davrning oʻziga xos xususiyatlari rivojlanishida mavjud voqelikning axborot 

dunyosidan oʻrin olgan maʼlumotlar xalqning kelajagiga xizmat qiladi. Bunday jarayonda asosiy 

maʼlumotlar bazasi axborotlashgan jamiyat gʻoyalari bilan koʻproq insonni oʻziga tortadi. Har 

bir olinadigan axborotning aniq, muayyan maqsadni oʻzida ifodalashi, aholini qiziqtirishi, 

zamonaviy yutuqlarga ega boʻlishi barcha uchun muhim hisoblanadi. “Taraqqiyotga erishish 

uchun raqamli bilimlar va zamonaviy axborot texnologiyalarini egallashimiz shart va zarur. Bu 

bizga rivojlanishning eng qisqa yoʻlidan borish imkonini beradi. Chunki, intellektual va madaniy 

salohiyatning qanday noyob boylik, nodir isteʼdod egalarini tarbiyalab kamolga yetkazishda hal 

qiluvchi ahamiyatga ega ekanini unutishga haqqimiz yoʻq”[1]. Bu yoʻlda bugun fuqarolarimiz 

ongida milliy vatanparvarlik tuygʻusini yuksaltirish, zamonaviy fan-texnika yutuqlari bilan 

qurollantirish davr talabidir. 

Axborotlashgan jamiyat toʻgʻrisida olimlar oʻzlarining fikrlarini bildirar ekanlar, uning 

inson hayotidagi rolini ochib berishda xilma-xil qarashlarni ilgari suradilar. Baʼzi faylasuflar 

uning jamiyatdagi maʼlumotlarni tarqalishida, xalqning ongidan chuqur oʻrin olishida 

muhimligini taʼkidlasalar, baʼzilari uning millatlar axloqiy qadriyatlarini izdan chiqarishini 

mulohaza qiladilar. Axborotlashgan jamiyat tushunchasining vujudga kelishini yapon faylasufi 

Yu.Xaushi 1969 yilda “Yaponiya axborotlashgan jamiyat birdamligi siyosatiga chizgilar” 

tadqiqotida ishlatganligi taʼkidlanadi. Uning fikrlaridan koʻrish mumkinki, bu tushuncha 

moddiylikni emas, balki borliqning maʼnaviyligini, insonning unda oʻz ongini rivojlantirishi 

natijasida siyosatdagi oʻzgarishlarning namoyon boʻlishi bilan ifodalanadi. “Axborotlashgan 

jamiyat insoniyatning eng ulkan yutuqlaridan biri, – deb yozadi yapon olimi Y. Maʼsuda. – Yangi 

texnologiyalarning rivojlanishi ijtimoiy hayotning oʻziga xos ijobiy oʻzgarishiga olib keladi”[2]. 

Bu yangilanishlar har bir sohada oʻzgarishlarga olib kelishi qatorida zamonaviy 

dunyoqarashning rivojlanishida alohida oʻrin tutadi. Natijada, axborotlashgan jamiyatda 

insoniy qadriyatlar oʻzgaradi. Bu jamiyat sinfsiz va ziddiyatsiz boʻlib, uni kichikroq davlat 

apparati boshqaradi. Yaponlarning axborotlashgan jamiyat konsepsiyasiga qoʻshgan hissasi 

avvalo axborotlashtirish bilan kompyuterlashtirishni ijtimoiy taraqqiyotning alohida sohalari 

sifatida bir-biridan ajratgani boʻldi. 

Darhaqiqat, “axborotlashgan jamiyat” tushunchasini Y.Ma’suda yanada kengaytirib, 

postindustrial jamiyat nazariyasi haqidagi falsafiy konsepsiyasida axborot ijtimoiy hayotning 

barcha sohalarida peshqadamlik qilishini va jamiyatning texnologik taraqqiyoti davrida hukm 

suradigan “axborot hokimiyati” vujudga kelishini asoslab beradi. Aslida, “axborot hokimiyati” 

sanoatlashgan jamiyatda davlat boshqaruvining amaldagi uchta hokimiyatiga nisbatan 

norasmiy tarzdagi “toʻrtinchi hokimiyat” izdoshidir. Y.Ma’suda insoniyat tamadduni 

rivojlanishini: anʼanaviy, industrial va axborotlashgan jamiyatga boʻlib, unda axborotlashgan 

jamiyatni atributlarini koʻrsatib bergan. 

Amerikalik sotsiolog D.Bellning taʼkidlashicha, axborotlashgan jamiyat, avvalo, 

maʼlumotlilik darajasi va malakasiga koʻra, millat elitasini shakllantiradigan jamiyat. 

Tadqiqotchi axborotni jismonan isteʼmol qilinmaydigan va eskirmaydigan “jamoaviy mahsulot” 

sifatida talqin qilib, industrial jamiyatda inson hayotiy faoliyatidagi mutlaqo yangi mahsulot 

boʻlgani uchun unga nisbatan oʻsha davrda muomalada boʻlganidan oʻzgacha meʼyor va 

mezonlarni qoʻllash kerakligiga eʼtibor qaratadi[3]. Axborotlashgan jamiyatda yangi bilimlarni 

oʻzlashtirish usuli hisoblash texnikasiga asoslanishini oʻrgangan E.Tofflerning fikricha, 

“axborotlashgan jamiyatda fan uslublari hajm jihatdan juda katta boʻlgan maʼlumotlarni yigʻish 

imkonini beradi”[4]. Bunda olimlar yangi faktlarni qidirish oʻrniga korrelyatsiya va 

tendensiyalarni oʻrgatishda mumkin boʻlgan ilmiy maʼlumotlarni axborot operatsiyalari orqali 

oladi. Xullas, axborotlashgan jamiyatda ishlab chiqarishning manbai bilimni toʻplash 

texnologiyalari, axborotni qayta ishlash va ramziy kommunikatsiyalarga bogʻliq boʻladi. 

Axborotlashgan jamiyatda “transformatsiyalashgan matbuot”ning shakllanishi va 

rivojlanish omillarini oʻzbek olimlaridan O. Abduazimov oʻz tadqiqotlari orqali fanga kiritgan. 

Axborotlashgan jamiyat va ommaviy kommunikatsiya vositalarining kelib chiqishini tadqiq 

etgan sotsiolog O.Abduazimov ommaviy kommunikatsiya vositalarining taraqqiyot tarixini uch 

davrga boʻlib oʻrganishni taklif etadi. Uchinchi davrda elektron vositali axborot almashinuvi 

paydo boʻlishi bilan axborotlashgan jamiyatga oʻtish sodir boʻlganini taʼkidlaydi[5].  

Axborot-kommunikatsiya texnologiyalari sohasining yetakchi mutaxassislaridan 

A.Aripov axborotlashgan jamiyatning asosiy belgilari sifatida quyidagilarni koʻrsatadi: A.Aripov 

konsepsiyasi axborotlashgan jamiyatning Oʻzbekiston sharoitidagi xususiyatini ochib berishi 

nuqtai nazaridan qimmatlidir. Hozirgi paytda axborot almashinuvi jahondagi globallashuv 

axborotlashgan sivilizatsiya shakllanishining tarkibiy qismi sifatida avvalgi zamon sharoitidan 

butunlay farq qiladi. Avval har bir fuqaro asosan oʻz davlati va millati axborot tizimi taʼsirida 

rivojlangan boʻlsa, endi jahon miqyosida butun insoniyat yaratgan axborotlar oqimining kuchli 

taʼsiri ostida shakllanmoqda. Rivojlanayotgan yangi Oʻzbekistonda ham axborot oqimi oshib 

borayotgani axborot almashinuvi jarayoniga oʻz taʼsirini koʻrsatmasdan qolmaydi. Axborot 

almashinuvidagi bu miqdor va sifat oʻzgarishlari, tabiiyki, jamiyat hayotiga yangiliklar olib 

kirmoqda. Boshqacha qilib aytganda, axborot almashinuvini tartibga soluvchi funksiyalarga 

amal qilinayotgani tufayli sotsiumda ijobiy oʻzgarishlar sodir boʻlmoqda. Agar axborot 

almashinuvi hodisasiga keng koʻlamda qarasak, uning inson va jamiyat hayotida nechogʻlik 

katta ahamiyatga egaligiga guvoh boʻlamiz. Sotsiumning eng kichik elementi – individdan 

tortib, insoniyat jamiyatigacha, yaʼni barchasining mavjudlik va rivojlanish sharti axborot 

almashinuvidir. Shunga koʻra, axborot almashinuvi jarayonini prognozlash va tartibga solish 

zarurati yuzaga kelmoqda.  

Insoniyatning soʻnggi taraqqiyot yoʻlini axborotlashgan jamiyatsiz tasavvur etib 

boʻlmaydi. Bu holat bugungi voqelikda mavjud vrtual makonning cheksiz imkoniyatlar oʻchogʻi 

ekanligini koʻrsatib berdi. Tadqiqotlarda bu tushunchaning inson tafakkuri doirasini cheklab 

oʻtadigan maʼlumotlar mavjudligi bilan ham farqlanadigan jihatlariga eʼtibor berish lozim. 

Shuning uchun ilmiy izlanishlarda axborotning nabotot va tabobat olamidagi roli oʻzining 

muhimligini koʻrsatib berdi. Bu tushunchani bugungi kunda faylasuflar oʻz tadqiqot doiralarida 

tahlil etib, oʻzlarining taʼriflarini berib kelishmoqda. Ushbu taʼrifda “axborotlashgan jamiyat – 

bu tabiat va jamiyatda sodir boʻlayotgan narsa, hodisa, voqea, jarayonlar haqida axborotlarni 

yigʻish, yaratish, saqlash, qayta ishlash, tizimlashtirish, uzatish va qabul qilish, isteʼmol, 

ayirboshlash, taqsimlashga asoslangan moddiy va maʼnaviy ishlab chiqarish jarayonlarini 

uygʻun holda tezkor harakatga keltiruvchi intellektual munosabatlar zaminiga qurilayotgan 

kishilar jamiyatidir”[6], deyiladi. Taʼrif haqiqatdan keng qamrovli boʻlib, jamiyatning 

rivojlanish dinamikasini ochib berishda, insonning axborot subyekti sifatida faoliyat olib 

borishini ifodalaydi.  

Axborotlashgan jamiyat, uning strukturasi almashinuviga tizim sifatida yondashish 

ilmiy adabiyotlarda muayyan darajada tadqiq etilgan. Tizimli yondashuvning bunday usuli 

falsafa, psixologiya, huquqshunoslik, matbuot nazariyasi va pedagogika sohalari boʻyicha 

amalga oshirilgan ilmiy ishlarda yaqqol koʻzga tashlanadi. Binobarin, axborot almashinuv 

hodisasini tadqiq etishda olimlar tizimli yondashuv usuliga mustahkam tayangani bejiz emas. 

Koʻplab olimlar axborotlashgan jamiyat toʻgʻrisidagi zamonaviy nazariyalarda axborotlashgan 

jamiyat va axborot almashinuvi jarayoni muhimligi taʼkidlanib, ijtimoiy oʻzaro bogʻliqlikning bir 

boʻlagi sifatida talqin qilinadi. Axborot almashinuvining boshqa fundamental jarayonlar bilan 

aloqalari modeli tizim yasovchi elementlarni oʻzida mujassamlashtiradi. Ularning strukturaviy 

jihatlari axborot maydonida oʻziga xoslikni, unsurlarning bir-biriga bogʻlanishini vujudga 

keltiradi. Bunday oʻzaro aloqadorlik axloqiy qadriyatlarni inson manfaatlariga yoʻnaltirib, 

axborotlashgan jamiyatning yangi bilimlar bilan boyishiga, xalqning ehtiyojlarini taʼminlashga 

yoʻl ochadi. 

Jamiyatda axborot almashinuvi jarayonlariga aholining axborot madaniyati yuksalishiga 

jiddiy taʼsir koʻrsatuvchi omil bu global va mahalliy kommunikatsiya tarmoqlarining davr 

talablariga munosib ravishda rivojlanishidir. Oʻzbekistonda raqamli iqtisodiyotni taraqqiy 

ettirish uchun yuksak axborot texnologiyalari iqtisodiyotning hamma sohasiga bosqichma-

bosqich joriy etilmoqda. Biroq yalpi internetlashuv jamiyatda va shaxslararo axborot 

almashinuvini yanada tezlatishi, hajmini oshirishi bilan bir qatorda, axborot xurujlarining 

koʻpayishiga ham olib kelishi mumkin. Fuqarolarni, ayniqsa, yosh avlodni global tarmoqning 

salbiy taʼsiridan saqlash uchun oʻz vaqtida davlat tomonidan barcha xavfsizlik choralari 

koʻrilishi zarur. Xususan, axborot sohasidagi xavfsizlikni ishonchli taʼminlashda Oʻzbekiston 

Respublikasining axborot xavfsizligi doktrinasi xalqning manfaatlarini himoya qilibgina 

qolmasdan, zamonaviy axborotlarning inson ehtiyojlarini qondirishga keng imkoniyatlar 

yaratadi. Bu yoʻlda axborotlashgan jamiyat hamisha umuminsoniy qadriyatlarni axloq bilan 

uygʻunligini taʼminlanishiga olib keladi. 

E.Tofflerning fikricha, insoniyat axborotlashtirish orqali “evolyutsion taraqqiyotning 

yangi davriga qadam qoʻymoqda. Bu shunchaki oʻzgartirilgan jamiyat emas, balki butunlay 

yangi jamiyatni qurishdir”[7]. Bunday jamiyatni qurish oson boʻlmaydi, koʻplab nazariy va 

amaliy aspektdagi chuqur ilmiy tadqiqotlar olib borilishi talab etiladi. Soʻnggi yillarda elektron 

aloqa uchun yangi texnologik manbalar paydo boʻlib bormoqda. Ushbu manbalar axborot 

asrining oʻziga xos xususiyatiga aylanib, oʻzaro hamkorlik qilish uchun yangi imkoniyatlarni 

yaratib bermoqda. Hozirda maʼlumotni qiziqqan auditoriyaga yetkazish funksiyasi nafaqat 

anʼanaviy ommaviy axborot vositalari, balki zamonaviy media makonlari (ijtimoiy tarmoqlar, 

bloglar, forumlar, foto, videoxosting) tomonidan ham amalga oshiriladi. Bu axborot 

almashinuvining yangi xususiyati sifatida namoyon boʻlmoqda. Ularning axborotlashgan 

jamiyatda oʻz ijtimoiy maqsadlarini amalga oshirishida davlat tomonidan yaratilgan shart-

sharoit va imkoniyatlar alohida ahamiyatga ega boʻlib, shaffof axborotlarni xalqqa yetkazib 

berishlari adolat taʼminlanishiga xizmat qiladi. Shundagina davlatning rivojlanishi yanada 

tezlashib, koʻzlangan marralarni egallash barcha sohalarda ildamlaydi.  

Xulosa sifatida shuni taʼkidlash lozimki, bugungi kunda ijtimoiy tarmoqlar va 

messenjerlar axborot almashinuvining asosiy vositasiga aylanib, jamoatchilik fikrini 

shakllantirishda keng qoʻllanishi mumkin. Insonlardagi axborotga boʻlgan ehtiyojni 

qondirishda anʼanaviy axborot vositalarining imkoniyatlari tobora qisqarib bormoqda. Shu 

bilan birga, axborotni cheklash, yopib qoʻyish yoki axborot olishni taʼqiqlash bilan muammo hal 

boʻlmaydi. Tizimni boshqarish, tartibga solish, undan foydalanish meʼyorlarini 

takomillashtirish bugungi kunning eng dolzarb masalalaridan biridir. Internet blogerlik 

faoliyati jahon tajribasida ham tartibga solinmagan yoʻnalish boʻlib, uning imkoniyatlarini 

samarali yoʻnaltirish orqaligina jamoatchilik fikrini salbiy ruhda shakllanishi oldini olish 

mumkin boʻladi. 

